ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՄԻՋԱԶԳԱՅԻՆ ՊԱՅՄԱՆԱԳՐԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ԸՆԴՈՒՆՄԱՆ
1. Ընթացիկ իրավիճակը և իրավական ակտի ընդունման անհրաժեշտությունը
2015 թվականի փոփոխություններով Հայաստանի Հանրապետության Սահմանադրության 116-րդ հոդվածի 2-րդ մասի համաձայն «Ազգային ժողովը, Կառավարության առաջարկությամբ, միջազգային պայմանագրերը վավերացնում, կասեցնում և չեղյալ է հայտարարում օրենքով՝ պատգամավորների ընդհանուր թվի ձայների մեծամասնությամբ»։ Սահմանադրության այս դրույթն իր արտացոլումն է գտել 2016 թվականի դեկտեմբերի 16-ին ընդունված «Ազգային Ժողովի կանոնակարգ» Հայաստանի Հանրապետության սահմանադրական օրենքում, որի 92-րդ հոդվածի 1-ին մասի համաձայն Միջազգային պայմանագրի վավերացման, կասեցման կամ չեղյալ հայտարարելու մասին օրենքի նախագծի նախաձեռնության իրավունքը պատկանում է Կառավարությանը։ Նշված դրույթն ուժի մեջ է մտել սույն թվականի մայիսի 18-ին, ինչը պահանջում է «Հայաստանի Հանրապետության Միջազգային պայմանագրերի մասին» Հայաստանի Հանրապետության օրենքի որոշ դրույթների համապատասխանեցում միջազգային պայմանագրերի վավերացման, կասեցման կամ չեղյալ հայտարարելու՝ Սահմանադրությունից բխող նոր ընթացակարգին, այն է՝ օրենքի նախագծի տեսքով կառավարության կողմից ԱԺ ներկայացնելուն՝ միաժամանակ պահպանելով Սահամանադրությամբ ՀՀ Նախագահին վերապահված լիազորությունները։ 
Նախագծով ըստ էության ժամանակավոր լուծում է առաջարկվում ՀՀ միջազգային պայմանագրերի ուժի մեջ մտնելու բնականոն գործընթացը չխոչընդոտելու և արդեն իսկ Ազգային ժողով վավերացման համար ներկայացված միջազգային պայմանագրերի վավերացումն ապահովելու նպատակով: Սահմանադրության դրույթներին համապատասխան նոր միջազգային պայմանագրերի մասին օրենքի ընդունումը նախատեսվում է  մինչև նորընտիր Հայաստանի Հանրապետության Նախագահի կողմից իր պաշտոնի ստանձնումը:  
2. Առաջարկվող կարգավորման բնույթը
Առաջարկվող իրավական ակտով կարգավորվում են միջազգային պայմանագրերի վավերացման, կասեցման կամ չեղյալ հայտարարելու մասին օրենքի նախագծի՝ Ազգային ժողով ներկայացման ընթացակարգերը և դրանք իրականացնող մարմինների գործառույթները։ Ըստ այդմ՝ միջազգային պայմանագիրը Հայաստանի Հանրապետության Նախագահի հանձնարարությամբ Սահմանադրական դատարանի որոշման հետ միասին պետք է փոխանցվի Հայաստանի Հանրապետության Կառավարություն՝ այն Հայաստանի Հանրապետության Ազգային ժողովի վավերացմանը օրենքի նախագծի տեսքով ներկայացնելու նպատակով: 
3. Նախագծի մշակման գործընթացում ներգրավված ինստիտուտները
Նախագիծը մշակվել է Հայաստանի Հանրապետության արտաքին գործերի նախարարության կողմից:


4.Ակնկալվող արդյունքը
         Նախագծի ընդունման արդյունքում կապահովվի նորընտիր Ազգային Ժողովի առաջին գումարման պահից մինչև նորընտիր Հանրապետության նախագահի կողմից իր պաշտոնի ստանձնման օրն ընկած անցումային ժամանակահատվածում ՀՀ միջազգային պայմանագրերի վավերացման, կասեցման և չեղյալ հայտարարման ընթացակարգերի իրավական կարգավորումը և բացերի վերացումը:
